
ვერსია

ბარნოვის ქუჩაზე მომხდარი საზარელი მკვლელობა _ მარგველაშვილის პოლიტიკური რექვიემი (ვერსია)

ავტ. ნათია დოლიძე

სტატიაში საუბარია რამდენიმე დღის წინ ბარნოვის ქუჩაზე მომხდარ მკვლელობაზე და ზიანზე, რომელიც პრეზიდენტ გიორგი მარგველაშვილის რეპუტაციას ამ საქმიდან გამომდინარე მიადგა. სტატიის ავტორი წერს, რომ საზოგადოების ნაწილი მიზანშეწონილად მიიჩნევდა პრეზიდენტის გადადგომას, თუმცა, ის არათუ პოსტის დატოვებას, არამედ მომავალ საპრეზიდენტო არჩევნებში მონაწილეობასაც აპირებს.
სტატიის თანახმად, თუკი მარგველაშვილი ერთ-ერთი საპრეზიდენტო კანდიდატი იქნება, ის იმავდროულად გახდება ოპოზიციის გარკვეული ნაწილის დასაყრდენი. 
„ვერსიისთვის“ კულუარული ინფორმაციით ცნობილი გახდა, რომ მარგველაშვილის მიმართ დადებითი განწყობა აქვთ "ნაციონალურ მოძრაობას" და "თავისუფალ დემოკრატებს", "ევროპული საქართველო" კი მოქმედ პრეზიდენტთან თანამშრომლობას არ აპირებს. 
სტატიის თანახმად, ბარნოვის ქუჩაზე მომხდარ მკვლელობას პოლიტიკური სპექტრი ანგარიშსწორებისთვის იყენებს. ამას, მოწმობს "ევროპული საქართველოს" წევრის, ოთარ კახიძის მიერ მარგველაშვილის საწინააღმდეგოდ გაკეთებული განცხადებაც, რომლის თანახმად, პრეზიდენტი მეტი პასუხისმგებლობით უნდა მოეკიდოს შეწყალების პრეროგატივას. 

ამასთან, სტატიის ავტორი კონფიდენციალურ წყაროზე დაყრდნობით წერს, რომ  საერთაშორისო ორგანიზაცია „ფრიდომ ჰაუსის“ ბოლო დასკვნის დედანში უარყოფით კონტექსტში "ნაციონალური მოძრაობა" არაერთხელ არის მოხსენიებული, ყოფილ მმართველ გუნდზე კი გავლენიან საერთაშორისო ორგანიზაციას მამხილებელი მასალები "ევროპულმა საქართველომ", კერძოდ, გიგა ბოკერიამ და თამარ ჩერგოლეიშვილმა მიაწოდეს.
ზეწოლა მოწმეზე და რამდენჯერმე შეცვლილი ჩვენება - რა აკავშირებს მირზა სუბელიანს მიხეილ კალანდიასთან (ვერსია)

ავტ. თათია გოჩაძე

სტატიაში საუბარია ხორავას ქუჩაზე მომხდარ ტრაგიკულ ფაქტზე, როცა მოსწავლეებს შორის დავას ორი მათგანის სიცოცხლე ემსხვერპლა. გამოცემის ინფორმაციით, სასამართლო პროცესების მიმდინარეობის მანძილზე საქმის ერთ-ერთმა მთავარმა ფიგურანტმა მიხეილ კალანდიამ ჩვენება რამდენჯერმე შეცვალა. -  მოწმემ განაცხადა, რომ ბრალდებული გ.ჯ. გარდაცვლილ დავით სარალიძეს შიშველი ხელებით იგერიებდა. ჩვენების ჩეცვლა კი მას ერთ-ერთი ბრალდებულის მამამ, მირზა სუბელიანმა ორ მოქმედ პროკურორთან ერთად აიძულა. 

სტატიის ავტორი წერს, რომ სუბელიანი სამართალდამცველ სტრუქტურებში გასული წლის დეკემბრის პირველ რიცხვებამდე მუშაობდა და როგორც ჩანს, დღესაც გავლენიანი და ანგარიშგასაწევი ფიგურაა.
მის გავლენას უფლებადამცველი ზვიად კუპრავა საკმაოდ სკანდალური ინფორმაციით ხსნის. სამართალდამცველთა ლიგის ერთ-ერთი დამფუძნებელი ამტკიცებს, რომ მირზა სუბელიანს ხელთ აქვს ვიდეოფირი, რომელზეც შინაგან საქმეთა ყოფილი მინისტრის ვანო მერაბიშვილის საკნიდან გაყვანაა ასახული. კუპრავას ინფორმაციით, მირზა სუბელიანი სწორედ ამ შანტაჟის წყალობით ახერხებს სასჯელიდან დაიხსნას მისი მცირეწლოვანი შვილი და უკვე სრულწლოვანი ნათესავი მიხეილ კალანდია, რომელთა  ორგანიზებითაც მოხდა საქმის გარჩევა ხორავას ქუჩაზე, რასაც ფატალური დასასრული მოყვა.

კომერციული ბანკები _ ქვეყნის ეკონომიკური განვითარების მუხრუჭი?! / რას ნიშნავს სასტარტო კაპიტალით უზრუნველყოფის პროგრამა  (ვერსია)

ავტ. მაია მიშელაძე

სტატიაში საუბარია საგადასახადო ცვლილებებზე, რომელიც ძალაში 2018 წლის 1 ივლისიდან შევა. აქვე აღნიშნულია, რომ ინიციატივა, რასაც მთავრობა საგადასახადო შეღავათების ნაწილში გეგმავს, მცირე და საშუალო ბიზნესს რეალურად წაახალისებს.

ფინანსთა მინისტრი მამუკა ბახტაძის განმარტებით, მთავრობა ისეთი ფინანსური მექანიზმების შემუშავებას აპირებს, რომელმაც ბიზნესის განვითარებას უნდა შეუწყოს ხელი. მისივე თქმით, სტარტაპების დაფინანსება ბანკებისთვის რისკის შემცველია და ამას ევროპის წამყვანი კომერციული ბანკებიც ერიდებიან, შესაბამისად, ჩნდება კითხვა _ ამუხრუჭებს თუ არა ქვეყნის ეკონომიკურ განვითარებას საქართველოს საბანკო სექტორი. ბახტაძე მოსახლეობას მთავრობის ახალი, სასტარტო კაპიტალით უზრუნველყოფის რეფორმას აცნობს და მის პერსპექტივებზე ესაუბრება.

ავტოსაგზაო შემთხვევების საგანგაშო სტატისტიკა (ვერსია)

ავტ. მაია მიშელაძე

სახელმწიფო აუდიტის სამსახურმა საგზაო უსაფრთხოების უზრუნველყოფის პრევენციული ღონისძიებების ეფექტიანობის ანგარიში გამოაქვეყნა, სადაც დეტალურადაა  განხილული ის ღონისძიებები, რაც ამ მიმართულებით შინაგან საქმეთა, ეკონომიკისა და მდგრადი განვითარების სამინისტროებმა და თბილისის მერიამ განახორციელეს. სახელმწიფო აუდიტორებმა დაადგინეს, რომ დედაქალაქის გზებზე ავტომობილების დასაშვები სიჩქარე ბევრად აჭარბებს ევროკავშირის  ვეყნებისთვის დადგენილ ზღვარს. ანგარიშში მოყვანილია ავტოსაგზაო შემთხვევების შემაშფოთებელი სტატისტიკაც და აქვე აღნიშნულია, რომ სახელმწიფო უწყებებმა უნდა იმუშაონ საკანონმდებლო ცვლილებებზე, რაც საგზაო უსაფრთხოებას უზრუნველყოფს და ავტოსატრანსპორტო შემთხვევებს შეამცირებს.

ვინ და რატომ ცდილობს პანკისის დემონიზაციას / როგორ კეთდება ფული ხეობით _ ქისტები ჰესების მშენებლობას აპროტესტებენ (ვერსია)

ავტ. ვანო პავლიაშვილი

სტატიაში საუბარია პანკისის ხეობაში მცხოვრებთა სოციალურ მდგომარეობაზე და მათ პროტესტზე, ხეობაში ჰესების აშენებასთან დაკავშირებით.  როგორც ადგილობრივებმა „ვერსიას“ უთხრეს, სამი ჰესის აშენების შემთხვევაში, არათუ საძოვრები გაქრება, არამედ, პანკისის ულამაზესი ბუნებაც განადგურდება. შესაბამისად, ტურისტებისთვის ეს მხარე მიმზიდველი აღარ იქნება.
მათივე თქმით,  ხელისუფლების წარმომადგენლები, როცა ხეობაში ჩადიან, მოსახლეობას კი არა, კონკრეტულ ჯგუფს ხვდებიან და მერე, ამ ჯგუფის შეხედულებას მთელი მოსახლერობის აზრად ასაღებენ. ამასთან,  მოსახლეობა იმასაც ამბობს, რომ ზოგიერთი არასამთავრობო ორგანიზაცია თუ მედია ხეობას ფულის საკეთებლად იყენებს. კერძოდ,  ე.წ. რაპორტებში, რომლებიც დონორებს ეგზავნებათ, ზოგიერთი  ორგანიზაცია ვითარებას ხელოვნურად ძაბავს და სანაცვლოდ, გრანტის სახით, სერიოზულ თანხას იღებს. ხეობაში კი რეალურად, საგანგაშო არაფერი ხდება.
რეზონანსი 
კვესელავა: არსებობს სცენარი, რომლის მიხედვითაც კობახიძის და კვირიკაშვილის გუნდები ხელისუფლებიდან უნდა წავიდნენ (რეზონანსი) 
ავტ.: ნინო ქეთელაური

ინტერვიუ იგორ კვესელავასთან 

იგორ კვესელავა ქვეყანაში მიმდინარე მოვლენებზე საუბრობს და „რეზონანსთან“ ინტერვიუში „ქართულ ოცნებაში“ არსებულ დაპირისპირებას განიხილავს. მისი თქმით, დაპირისპირება გასაკვირი არ არის, რადგან „ქართულ ოცნებას“ 8 წლიანი მმართველობის ციკლი ეწურება და ბიძინა ივანიშვილს ისღა დარჩენია 2020 წლისთვის ახალი ძალის ჩამოყალიბება დაიწყოს. კვესელავა ყურადღებას ამახვილებს იმ ფაქტზე, რომ ქვეყანაში, ბოლო 25 წლის განმავლობაში, სოციალურ-ეკონომიკური მდგომარეობა მუდმივად უარესდება, რაც საზოგადოებაში საბჭოთა კავშირის ნოსტალგიას აჩენს. 
რაც შეეხება პრემიერისა და პარლამენტის თავმჯდომარეს შორის არსებულ დაპირისპირებას, კვესელავა ფიქრობს, რომ ეს გარკვეული სცენარის ნაწილია. – „არ ვიცი, ამ სცენარს ვინ წერს, ბიძინა ივანიშვილი თუ სხვა, მაგრამ ეს სწორედ ის სცენარია, რომლის მიხედვითაც კობახიძის გუნდიც და კვირიკაშვილისაც ხელისუფლებიდან უნდა წავიდნენ. ამის სიმპტომები სახეზეა. მათ შორის არსებულ დაპირისპირებაზე კულუარებში ადრეც საუბრობდნენ, მაგრამ ახლა უკვე ცხადი გახდა, რომ არსებობს ორი გუნდი, ახლებისა და ძველების. ორივე ჯგუფი ფიქრობს, რომ მართვის სადავეები უნდა ჩაიგდონ ხელში.

მე საკამოდ ცუდად მენიშნა კვირიკაშვილისა და კობახიძის ნათქვამი იმასთან დაკავშირებთ, რომ ისინი გარკვეულ ჯგუფს ეყრდნობიან. რას ნიშნავს გარკვეული ჯგუფი? ეს ჯგუფი კი არა, უკვე კლანია, რომელიც სადამდე მიიყვანს ქვეყანას, კაცმა არ იცის. ამიტომ, ამ სიტუაციაში საზოგადოების წინაშე დადგა მოთხოვნა, რომ ხელისუფლებაში მოხდეს ცვლილება და დაწყებულია კიდეც პროცესი. ვფიქრობ, 2020 წლის არჩევნებისთვის ვერც აღმასრულებელი და ვერც საკანონმდებლო ხელისუფლების მოქმედი ძალებიდან უმეტესობა ახალ ხელისუფლებაში ვერ მოხვდება“, - აცხადებს იგორ კვესელავა. 
რესპონდენტი მიიჩნევს, რომ ახალ გუნდში მოხვედრის შანსი მხოლოდ რამდენიმე ადამიანს აქვს, მათ შორის, გიორგი გახარიასა და მამუკა ბახტაძეს, ხოლო დიმიტრი ქუმსიშვილისა და მიხეილ ჯანელიძის ადგილი კი სახელმწიფო მოღვაწის პოზიციაზე აღარ არის. იგორ კვესელავას განცხადებით, ასევე საინტერესო იქნება, თუკი პოლიტიკაში ლევან ვასაძე გამოჩნდება. 

კვესელავა ინტერვიუში შეწყალების კომისიის საქმიანობასა და პრეზიდენტის ქმედებებსაც განიხილავს. ამბობს, რომ სამწუხაროდ, პრეზიდენტს, აღმასრულებელსა და საკანონმდებლო ხელისუფლებებს შორის დარღვეულმა ერთიანობამ ქვეყანაში უმართავი პროცესები განაპირობა, რითაც პოტენციური დამნაშავეები სარგებლობენ. რესპონდნეტის აზრით, ხელისუფლება დანაშაულის პრევენციის კუთხით სუსტად მუშაობს და ამ კონტექსტში შეწყალების კომისიის საქმიანობაც განიხილება. კვესელავა მიიჩნევს, რომ კომისია აუცილებლად უნდა არსებობდეს, თუმცა მას მეტი პროფესიონალიზმი და დაკვირვება მართებს.

„ძალიან მიკვირს პრეზიდენტისა და შეწყალების კომისიის მუშაობის პრინციპი. როდესაც ამა თუ იმ ადამიანის შეწყალებაზე მსჯელობენ, ხომ უნდა ჰქონდეთ ინფორმაცია, ვინ არის, რას წარმოადგენს, რა დანაშაული აქვს ჩადენილი, მის უკან ვინ დგას და ა.შ. თუ ეს იციან და მაინც უშვებენ, მაშინ კორუფციასთან გვაქვს საქმე.

მოგეხსენებათ, თითოეული ადამიანის გამოშვება დაკავშირებულია უზარმაზარ თანხასთან. მე შორს ვარ იმ აზრისგან, რომ თავად პრეზიდენტი იღებს ამ თანხას, მაგრამ პრეზიდენტის გარემოცვაში ვიღაც ამით კარგად სარგებლობს“, - დასძენს იგორ კვესელავა. 
სომხეთში მიმდინარე პროცესების ფონზე, ასე სწრაფად უნდა მიელოცა თუ არა პრემიერ კვირიკაშვილს სერჟ სარგსიანისთვის? (რეზონანსი) 
ავტ.: გვანცა წულაია

პრემიერ-მინისტრი გიორგი კვირიკაშვილი სერჟ სარგსიანს სომხეთის პრემიერ-მინისტრობას "ტვიტერით" ულოცავს. საქართველოს პრემიერი სომეხ კოლეგას წარმატებას უსურვებს და იმედოვნებს, რომ ქვეყნებს შორის არსებული ურთიერთობები კიდევ უფრო გაღრმავდება.

პრემიერის მილოცვასთან დაკავშირებით კითხვა - „სომხეთში მიმდინარე პროცესების ფონზე, ასე სწრაფად უნდა მიელოცა თუ არა პრემიერ კვირიკაშვილს სერჟ სარგსიანისთვის?“ გამოცემამ საზოგადოების წევრებს დაუსვა. 

რეზო მიშველაძე: ჩვენი სომხეთთან ურთიერთობის საერთო ტრადიციის თანახმად, გიორგი კვირიკაშვილს სერჟ სარგსიანისთვის უნდა მიელოცა. შეიძლება, ცოტა იჩქარა, მაგრამ საათებსა და დღეებს არავითარი მნიშვნელობა არ აქვს. საერთოდ კი, სომეხმა ხალხმა თავისი საქმე თვითონ იცის.

დოდო ხურცილავა: ვფიქრობ, რომ პრემიერ-მინისტრმა ცოტა იჩქარა. იმიტომ, რომ ძალიან ცუდი სქემა იყო, დაახლოებით ისეთი, როგორიც სააკაშვილისა და მედვედევი-პუტინის შეცვლის დროს. უმჯობესი იყო, ცოტა მოეცადა და მოგვიანებით მიელოცა. არ ვიცი, სხვა ქვეყნების ლიდერებმა მიულოცეს თუ არა გამარჯვება სერჟ სარგსიანს.

სერგო ვარდოსანიძე: მიმაჩნია, რომ საქართველოს პრემიერ-მინისტრს აუცილებლად უნდა მიელოცა, რადგან ეს დიპლომატიითაა გათვალისწინებული. როდესაც პარლამენტის დეპუტატების აბსოლუტურმა უმრავლესობამ პრემიერ-მინისტრად სერჟ სარგსიანი აირჩია, ჩვენ უნდა მივიღოთ ეს, როგორც მომხდარი და მათ გადაწყვეტილებას პატივი უნდა ვცეთ. ეს სომხეთის შიდა საქმეა.

თაკო ჩარკვიანი: სარგსიანის განცხადება ვნახე აშშ-ზე და ვიფიქრე, ეს ხუმრობა ხომ არ არის-მეთქი. შემდეგ ვნახე მეორე განცხადება, სადაც რუსეთთან მიმართებით ამბობდა, ვისაც მის ძალაში ეჭვი გეპარებათ, ყველას დაგბომბავთო, რაც სიცილის მომგვრელი განცხადება იყო. აქ უნდა იგულისხმო, რომ შენმა მეზობელმა რუსეთის მომხრე პრემიერ-მინისტრი დაამტკიცა.

გამომდინარე აქედან, რამდენად მიზაშეწონილია ასეთი ადამიანის მხარდამჭერა, ცოტა გაუგებარია. ეს ორმაგი თამაში არ მესმის და არც დიპლომატიად მიმაჩნია. რა სახარბიელოა ის, რომ სომხეთში პრორუსი პრემიერ-მინისტრი მივიდეს? - ვფიქრობ, არანაირი. მგონია, რომ თამაშობენ და ეს თამაში ჩვენს ქვეყანას არ წაადგება.

"ოცნების" დაპირისპირებული წევრები პარტიული შეხვედრის მოლოდინში (რეზონანსი) 

ავტ.: თიკო ოსმანოვა

გამოცემა წერს, რომ "ქართულ ოცნებაში" დაპირისპირება განუხრელად მძაფრდება. მმართველი პარტიის ლიდერები გაფართოებულ ფორმატში დაგეგმილი შეხვდრის მოლოდინში არიან. თუმცა როდის ჩატარდება და დაესწრება თუ არა მას ბიძინა ივანიშვილი, ჯერ კვლავ უცნობია.

ნუკრი ქანთარია დაპირისპირების საკითხზე დამატებითი კომენტარების გაკეთებას ერიდება, რადგან, ფიქრობს, რომ ეს ვითარებას კიდევ უფრო დაძაბავს. მისი თქმით, თუკი დაგეგმილი შეხვედრა მიმდინარე კვირაში არ შედგება, გაჩნდება ეჭვი, რომ ის განგებ, ხელოვნურად ჭიანურდება. 

კითხვაზე, დაესწრება თუ არა შეხვდრას ბიძინა ივანიშვილი, ქანთარია პასუხობს: „ბიძინა ივანიშვილი პოლიტიკიდან გასულია. თუ მოუნდა პირადი კონსულტაციის გამართვა, ეს მისი გადასაწყვეტია“. 

მთავრობამ და ბანკირებმა საბრძოლო პოზიცია დაიკავეს - ორივე ბანაკში მომხრეების შეგროვება მიმდინარეობს (რეზონანსი) 

ავტ.: თამარ ვეფხვაძე

სტატიის თანახმად, ფინანსთა მინისტრისა და საბანკო სექტორის დაპირისპირებაში დამხმარე ძალა ჩაერთო. მთავარმა ბანკირებმა საფრთხე იგრძნეს და საბრძოლველად მოემზადნენ, ბახტაძის მხარდასაჭერად კი მთავრობის წევრები და დეპუტატები დაირაზმნენ.

ჟურნალისტი წერს, რომ ფინანსთა მინისტრის ხისტმა პოზიციამ ბანკებსა და ხელისუფლებას შორის ჰარმონიული ვითარება საფუძვლიანად შეარყია. შს მინისტრი გიორგი გახარია ამბობს, რომ საქართველოში უნდა მოიხსნას ეკონომიკური განვითარების ყველა სახის მუხრუჭი, როგორიც არ უნდა იყოს.

პარლამენტის დარგობრივი ეკონომიკის კომიტეტის თავმჯდომარე რომან კაკულია კი ფიქრობს, რომ  მიუხედავად რისკებისა, სესხის გაცემის პროცესში შემოსავლების გათვალისწინება აუცილებლად უნდა მოხდეს.

„სავალუტო ფონდის რეკომენდაციებშიც იყო აღნიშნული და სიახლეს არ წარმოადგენს, რომ შემოსავლების დადასტურების გარეშე სესხების გაცემაზე ლიმიტების დაწესება, ჩემი აზრით, გონივრულია", - აღნიშნა კაკულიამ.

საქართველოს ბიზნესასოციაციის პრეზიდენტი გიორგი ჭირაქაძე კი ამბობს, რომ საბანკო სექტორი ქვეყანაში ძალიან მნიშვნელოვანი სექტორია და მასზე საუბრისას დიდი სიფრთხილეა საჭირო.

"მესმის ფინანსთა მინისტრის, როდესაც ის საუბრობს სტარტაპებზე, რადგან ამ კუთხით შეუძლებელია, ბანკი ისე იყოს ჩართული, როგორც ჩვენ ყველას გვინდა. ამას ორი მხარე აქვს. მიუხედავად ამისა, როცა ბანკებთან დაკავშირებით პოლიტიკოსები აკეთებენ განცხადებებს, დიდი ყურადღებაა საჭირო", - განაცხადა ჭირაქაძემ.

სტატიაში ნათქვამია, რომ ბოლო დროს გაკეთებული განცხადებების მიუხედავად, ბანკები უკან დახევას არ აპირებენ. "თიბისი ბანკის" გენერალურ დირექტორ ვახტანგ ბუცხრიკიძის თქმით, ადამიანებს სჭირდებათ დაფინანსება, შესაბამისად, არ შეიძლება, ბანკებს ზედმეტად მკაცრი რეგულაციები დაუწესდეთ.  ბუცხრიკიძე აქვე ხაზს უსვამს, რომ თუკი ბანკებს შეზღუდვები გაუჩნდებათ, მოსახლეობა მიკროსაფინანსო ორგანიზაციებისკენ გადაინაცვლებს. 

„თიბისი ბანკის“ გენერალური დირექტორი მიიჩნევს, რომ ჭარბვალიანობაზე საუბრისას ძალიან მნიშვნელოვანია, კარგად გაიმიჯნოს ერთმანეთისგან საბანკო სექტორი და მიკროსაფინანსო ინსტიტუტები. ბუცხრიკიძის თქმით, ამ შემთხვევაში საბანკო სექტორი ძალიან მოზომილია.

"ვითიბი ბანკის" პრეზიდენტ არჩილ კონცელიძის აზრით, ფინანსთა მინისტრს ეკონომიკის დამუხრუჭებასთან დაკავშირებული განცხადება არ განუზოგადებია. ეს განცხადება მინისტრმა მხოლოდ სტარტაპებთან დაკავშირებით გააკეთა.

მისი თქმით, თუ საპროცენტო განაკვეთებს წლიურ ჭრილში შევხედავთ, მათი კლება სახეზეა. ასე რომ, ამ მხრივ, წინა წლებთან შედარებით უკეთესი ვითარებაა.

ეკონომისტი ლადო პაპავა კი პრობლემას ეროვნული ბანკის არასათანადო დამოკიდებულებაში ხედავს. პაპავას აზრით, სებ-ის ინერტული პოზიციის გამოა, რომ საბანკო სექტორი ეკონომიკის რეალური სექტორის განვითარებას ხელს არ უწყობს.

როგორც ლადო პაპავა ამბობს, არ უნდა შეიქმნას ქვეყანაში ანტისაბანკო ისტერია, თუმცა მიიჩნევს: "თვალის დახუჭვა, თითქოს საბანკო სექტორში არაფერი ხდება, არ არის სწორი".

ქვეყანა რეპრესიული ჯარიმების ეპოქას უბრუნდება - "ხელისუფლება ცდილობს, საზოგადოების უდიდეს ნაწილზე, რომელიც სიღარიბეში ცხოვრობს, გაზარდოს წნეხი" (რეზონანსი) 

ავტ.: ნათია ლომიძე

სტატიის თანახმად, ქვეყანაში ჯარიმების რაოდენობა დღითიდღე იზრდება და რეპრესიულ ხასიათს იღებს.  სპეციალისტები არსებულ ვითარებას უარყოფითად აფასებენ და აცხადებენ, რომ ხალხის შემოსავალი ჯარიმების ოდენობას ვერ გაუძლებს.

გამოცემის ცნობით, რეპრესიული ჯარიმების ნათელ მაგალითად შეიძლება ჩაითვალოს ქუთაისში მერიის ზედამხედველობის სამსახურის მიერ ტროტუარზე ავტომობილების არასწორ პარკინგზე კონტროლის დაწესებული სანქცია. ქვეითთა სავალ ნაწილზე მანქანის გაჩერება 500 ლარით დაჯარიმებას ექვემდებარება. 

ქუთაისის მერიაში განმარტავენ, რომ თავდაპირველად მოქალაქეებმა გაფრთხილება მიიღეს, განმეორებით შემთხვევაში კი დაჯარიმდნენ. 

"ახალგაზრდა ადვოკატების" თანადამფუძნებელი არჩილ კაიკაციშვილი ამბობს, რომ ქვეყანაში სოციალური მდგომარეობა საგრძნობლად მძიმეა, ასეთ ვითარებაში კი ჯარიმების უაზროდ ზრდა არ არის მიზანშეწონილი, მით უმეტეს მაშინ, როდესაც ეს უკვე რეპრესიულ ხასიათს იღებს. კაიკაციშვილის თქმით, არსებობს დაუდასტურებელი ინფორმაცია, რომლის თანახმადაც, კონკრეტული ჯარიმების გამოწერა ბიუჯეტის შევსებას ემსახურება. კაიკაციშვილი ფიქრობს, რომ ჯარიმები აუცილებლად უნდა იყოს, თუმცა, მისი ამ ტემპით ზრდა, სოციალურად ისედაც მძიმე მდგომარეობაში მყოფ მოსახლეობაში უსამართლობის გრძნობას გააძლიერებს. 

უფლებადამცველი  ლაშა ჩხარტიშვილი კი ფიქრობს, რომ ხელისუფლება წვრილ ბიზნესს უყურებს არა როგორც დამსაქმებელს, არამედ მათ აღიქვამს შემოსავლის წყაროდ. ასეთივე მდგომარეობაში არიან მოქალაქეები, რომელთა მიმართ ჯარიმები ბოლო დროს სულ უფრო რეპრესიულ ხასიათს იღებს. 

„რა თქმა უნდა, კონტროლი და მონიტორინგი არის ძალზე მნიშვნელოვანი, მაგრამ დღეს მთავარი დამნაშავე თითქმის ყველა მიმართულებით არის მსხვილი ბიზნესი. ხელისუფლება რეპრესიებს ატარებს წვრილი მეწარმეებისა და მოქალაქეების მიმართ, მაგრამ ვერაფერს უბედავს მონოპოლისტებს", - აცხადებს ჩხარტიშვილი. 

"ქართუ ბანკის" თანამშრომლებს სამშენებლო მაქინაციებში ადანაშაულებენ (რეზონანსი) 

ავტ.: ნათია ლომიძე

გამოცემის ცნობით, ბოლო დროს გახმაურებულმა სამშენებლო მაქინაციებმა ივანიშვილის ბანკამდეც მიაღწია. საქმე ეხება ამხანაგობა "ნაძალადევი 2008"-ის საქმეს, რომლის წევრებიც გუშინ "ქართუ ბანკთან" შეიკრიბნენ და აქცია გამართეს. ისინი "ქართუს" იურისტ ალა კახნიაურს თაღლითობაში ადანაშაულებენ და აცხადებენ, რომ 6 წლის წინ მიწაზე, სადაც კორპუსი აშენდა, ბინები მიიღეს, თუმცა კახნიაურმა მიწა თაღლითურად მიისაკუთრა და ამხანაგობის წევრები ქონების გარეშე დატოვა. 

აქციის მონაწილეების თქმით, დავა სასამართლოში უკვე 6 წელია, მიმდინარეობს, თუმცა პროცესი ამ დრომდე ჭიანურდება. ამხანაგობა "ნაძალადევი 2008"-ის წევრები კახნიაურთან შეხვედრას ითხოვენ, წინააღმდეგ შემთხვევაში, აქციის გაგრძელებას ბიძინა ივანიშვილის სახლთან გეგმავენ. დაზარალებულები პირდაპირ ბანკსაც ადანაშაულებენ და ივანიშვილის სახლთან მანიფესტაციით იმუქრებიან.
 სამშენებლო სფეროს სპეციალისტი გურამ ფალავანდიშვილი აცხადებს, რომ ასეთი დავები, რომლებიც წლების განმავლობაში გრძელდება და ჯერ კიდევ გადაუჭრელია, სამშენებლო სექტორს ჩრდილს აყენებს. 

სამშენებლო ბაზარზე სხვადასხვა ტიპის პრობლემებზე გაამახვილა ყურადღება უძრავი ქონებისა და სამართლის სპეციალისტმა უჩა ზაქაშვილმაც. მისი თქმით,  ხშირია შემთხვევა, როდესაც ხელშეკრულებაში არ წერია ზუსტი თარიღი, თუ როდის ბარდება ბინა, სადაც მენაშენეს შეძენილი აქვს ფართი. ასეთი მაქინაციების გამო ათასობით დაზარალებულია ქვეყანაში.

რუსი "ილონ მასკი" პეტერბურგის ციხეში აწამეს, გააუპატიურეს და გაგუდეს (რეზონანსი) 

ავტ.: თიკო ოსმანოვა

„რეზონანსის“ ცნობით, რუსი ბიზსნემენი ვალერი პშენიჩნი, რომელსაც უნიკალური გამოგონებებისა და ახალი ტექნოლოგიების დამკვიდრების გამო "რუს ილონ მასკსაც" ეძახდნენ, ციხეში წამებით მოკლეს, მანამდე კი გააუპატიურეს. ამის შესახებ ახლახან გამოქვეყნებული ექსპერტიზის დასკვნაშია ნათქვამი. მანამდე კი ციხის ადმინისტრაცია ირწმუნებოდა, რომ მან თავი ჩამოიხრჩო.

პშენიჩნის კომპანია რუსეთის თავდაცვის სამინისტროს დაკვეთით წყალქვეშა ნავის სამგანზომილებიანი მოდელის შექმნაზე მუშაობდა. მან ერთ-ერთ პარტნიორს უჩივლა და სახსრების გაფლანგვა დააბრალა. პარტნიორი დაიჭირეს, თუმცა მალევე გამოუშვეს და იგივე ბრალდებით ახლა უკვე მომჩივანი დაიჭირეს. ციხიდან გამოგზავნილ წერილში ბიზნესმენი ცოლს კატეგორიულად სთხოვდა, ქრთამი არავისთვის მიეცა.

რუსეთში საეჭვო ვითარებაში დაიღუპა ჟურნალისტი, რომელმაც სირიაში რუსი მებრძოლების დაღუპვა "გააბაზრა"

ავტ.: ნინო ქეთელაური

სტატიის თანახმად, კატერინბურგში ცნობილი საგამოძიებო ჟურნალისტი მაქსიმ ბოროდინი გარდაიცვალა. იგი ყველაზე მწვევე თემებზე მუშაობით გამოირჩეოდა და კრემლისთვის არასასურველი ჟურნალისტი იყო. შესაბამისად, საზოგადოებაში უკვე არსებობს მოსაზრება, რომ იგი მოკლეს. ბოროდინი საკუთარი საცხოვრებელი სახლის მეხუთე სართულის ფანჯრიდან გადმოვარდა, სამი დღის შემდეგ კი გონზე მოუსვლელად გარდაიცვალა.

ახალი თაობა

„ოცნების“ ნაწილი ბოკერიას გუნდთან კოალიციას ქმნის“ / გიორგი ახველდიანი: „კალაძის ფრთა პარლამენტში კვირიკაშვილის ინიციატივებს ბლოკავდა“ (ახალი თაობა)

ავტ. შორენა მარსაგიშვილი

ინტერვიუ გიორგი ახვლედიანთან.

„დემოკრატიული მოძრაობის“ ერთ-ერთი ლიდერი გიორგი ახვლედიანი გამოცემასთან ინტერვიუში მმართველი პარტიის გარშემო განვითარებულ მოვლენებს და ქვეყანაში არსებულ ზოგად ვითარებას აფასებს. მისი თქმით, „ქართული ოცნება“ ორ ნაწილად არის გაყოფილი: ერთ მხარეს კახა კალაძის მიყვანილი ახალგაზრდა ლიბერალები არიან, მეორე მხარეს კი პარტიის დამფუძნებლები, რომლებიც უფრო კონსერვატიულად არიან განყწობილი. 
ახვლედიანის თქმით, მას შემდეგ, რაც კონსერვატიულმა ნაწილმა აშკარად წარმოაჩინა  გიორგი კვირიკაშვილი, ამან გააჩინა სერიოზული წინაპირობა იმის სათქმელად, რომ მათ უკან პრემიერ-მინისტრი დგას.  
„მთავრობის მეთაური ბოლო თვის განმავლობაში მუდმივად თანამდებობიდან გაშვების რეჟიმში ცხოვრობდა და მუშაობდა. როგორც ჩანს, ამის თავიდან ასაცილებლად მან კარგად გამოიყენა „ოცნებაში“ არსებული უკმაყოფილება - ერთ-ერთი დაპირისპირებული მხარის კულუარული ლიდერი გახდა.“ - ამბობს რესპონდენტი. მისივე თქმით, დღიდან უთანხმოებისა, კალაძის თანამოაზრეები მუდმივად ახდენენ კვირიკაშვილის ინიციატივების დაბლოკვას, რის გამოც გაიჟღერა პარლამენტის სპიკერის იმპიჩმენტის საკითხმაც. 
პოლიტიკოსის განმარტებით, მმართველ პარტიაში ახალი პოლიტიკური გუნდის ჩამოყალიბებისთვის ემზადებიან, რომელიც აუცილებლად უნდა იყოს ბიძინა ივანიშვილის ხელდასმული და სავარაუდოდ, ეს „ევროპული საქართველო“ იქნება. 
ახვლედიანი ელის, რომ „ქართულ ოცნებაში“ არსებული დაძაბულობა უფრო გამწვავდება. მისივე თქმით, დაპირისპირებულ ორივე ფრთას აქვს იმედი, რომ ყოფილი პრემიერი ბიძინა ივანიშვილი მათ დაუჭერს მხარს, ხოლო ივანიშვილმა რომ მართლაც რომელიმე მხარე აირჩიოს, ამას პარტიის დანგრევა მოყვება. 
რაც შეეხება მომავალ საპრეზიდენტო არჩევნებს, ახვლედიანი ამბობს, რომ ოპოზიციისთვის არავითარი მნიშვნელობა არ აქვს, ვინ იქნება მმართველი გუნდის საპრეზიდენტო კანდიდატი, გარდა იმ შემთხვევისა, თუკი ბიძინა ივანიშვილი არ გადაწყვეტს არჩევნებში მონაწილეობის მიღებას, რაც იმთავითვე გამორიცხულია. 
მირიან მირიანაშვილი: „გაჩნდა ახალი გარემოებები ბიძინა ივანიშვილის გასაპრეზიდენტებლად“ (ახალი თაობა)

ავტ. მარიამ მჭედლიშვილი

ყოფილი დეპუტატი მირიან მირიანაშვილი მსოფლიოს მასშტაბით არსებულ პოლიტიკურ ვითარებას აფასებს და აღნიშნავს, რომ შეიქმნა გარემოება, რუსეთმა საქართველოში უკან დაიხიოს და დათმოს საკონტროლო პაკეტი პოლიტიკასა თუ ეკონომიკაში. მისივე მოსაზრებით, რუსეთის ეკონომიკის დემონტაჟში მნიშვნელოვანი როლის თამაში შეუძლია ბიძინა ივანიშვილს. 
მირიანაშვილი ამბობს, რომ პირადად მას, ბიძინა ივანიშვილის მითითებით, აეკრძალა სატელევიზიო გადაცემებში მონაწილეობა, თუმცა, ყოფილი პრემიერის დამსახურებას ერის წინაშე მაინც აფასებს. 
რესპონდენტი დასძენს, რომ ქვეყანაში გაჩნდა ახალი გარემოებები ივანიშვილის გასაპრეზიდენტებლად, რადგან მას შეუძლია, სათავეში ჩაუდგეს გარკვეულ პროცესებს, კერძოდ, საქართველოს გარკვეული სეგმენტის რუსეთის კონტროლიდან გამოყვანას, რაც მის კანდიდატურად განსაკუთრებულ მიმზიდველობას სძენს. 

სანდრო ბრეგაძე: „ხელისუფლებამ ფაროსანები მომისია“ (ახალი თაობა)

ავტ. ნონა ცაბაძე

ინტერვიუ სანრო ბრეგაძესთან.

მოძრაობა „ქართული მარშის“ ერთ-ერთი ლიდერი სანდრო ბრეგაძე ამბობს, რომ 30 აპრილს მისი თანამოაზრეები შიმშილობის აქციას იწყებენ და იქამდე არ შეწყვეტენ, სანამ „ქართული მარშის“ შვიდი ახალგაზრდა აქტივისტი პატიმრობიდან არ გათავისუფლდება. ბრეგაძე მისი მოძრაობის წინააღმდეგ მიმდინარე პოლიტიკურ ტერორზე საუბრობს, რომლის მიზანია „ქართული მარშის“ განადგურება. ის განმარტავს, რომ აღნიშნული დავალება მიღებული აქვს ხელისუფლების „სოროსულ ლიბერასტულ დაჯგუფებას“. 
ბრეგაძე საპრეზიდენტო არჩევნებში მონაწილეობას აპირებს და ისეთი პროგრამის წარდგენას აანონსებს, რომელიც ეროვნულ ინტერესებზე იქნება დამყარებული. რესპონდენტის განცხადებით, ხელისუფლებას მისი ეშინია, ამიტომ, მავნებელი მწერებივით მიუსია ბაკურ სვანიძე და საშა კაცმანი. 
ბრეგაძე დასძენს, რომ მოსახლეობამ მათ მხარი უნდა დაუჭიროს და არჩევანი ფულის ტომრებსა და ეროვნულ-განმათავისუფლებელი მოძრაობის იდეას შორის სწორედ ამ უკანასკნელთა სასარგებლოდ გააკეთოს. 

ზვიად კუპრავა: „ოცნების“ ხელისუფლებამ ქართველი ოფიცერი რუსი გენერლის გადმობირების გამო დააკავა“ / რას სთხოვდა ირაკლი ალასანია კობა თოდუას (ახალი თაობა)

ავტ. შორენა მარსაგიშვილი

სტატიაში ნათქვამია, რომ თავდაცვის სამინისტროს კონტრდაზვერვის სამმართველოს უფროსის ყოფილმა მოადგილემ კობა თოდუამ, რომელიც დაკავებულია, „სამართალდამცველთა რეფორმირების ცენტრის“ ხელმძღვანელთან, ზვიად კუპრავასთან სატელეფონო საუბარი გამართა და უთხრა, რომ „ქართული ოცნების“ ხელისუფლება, კერძოდ, სუს-ის ანალიტიკური სამსახურის უფროსი კახაბერ ქემოკლიძე მას ქვეყნის დატოვებას სთხოვდა. თოდუას განმარტებით, მოგვიანებით სამსახურის და ქვეყნის დატოვება მას ირაკლი ალასანიამაც მოსთხოვა. თოდუა იხსენებს, რომ მან თავის დროზე ერთ-ერთი რუსი გენერალი გადმოიბირა, რომელიც ქართულ სპეცსამსახურებს ინფორმაციას აწვდიდა, შემდეგ კი რუსებმა ის დააკავეს და იმავდროულად მოითხოვეს თოდუას განეიტრალება. სწორედ ამიტომ ურჩევდა ხელისუფლება თოდუას ქვეყნიდან წასვლას და საკუთარი თავის გადარჩენას. 
ზვიად კუპრავა კი აცხადებს, რომ თოდუას საქმის გამოძიება ხელახლა უნდა დაიწყოს და ყველაფერს თავისი სახელი დაერქვას. 
რამაზ საყვარელიძე: „დანაშაულთან ბრძოლის საბჭოური ტრადიცია უნდა შევცვალოთ“ (ახალი თაობა)

ავტ. ნათია ხურცილავა

პოლიტოლოგი რამაზ საყვარელიძე გამოცემასთან ინტერვიუში გახშირებულ კრიმინალურ ფაქტებზე საუბრობს. მისი მოსაზრებით, თუ შსს დანაშაულის პრევენციის მიმართულებით სერიოზულ ნაბიჯებს გადადგამს, პრობლემასთან ბრძოლა უფრო გაადვილდება. 
საყვარელიძის თქმით, სხვებისგან განსხვავებით, შს მინისტრი გიორგი გახარია არის ღია და აღიარებს პრობლემას, რაც უდავოდ არის წინგადადგმული ნაბიჯი. რესპონდენტი ფიქრობს, რომ დანაშაულთან ბრძოლის საბჭოური მეთოდები უნდა შეიცვალოს და მასზე არა ერთი კონკრეტული უწყება მუშაობდეს, არამედ უნდა ჩამოყალიბდეს კომპლექსური მიდგომა. 

